
Magellan gh’ëa ne-ô terzo medaggion,

Che vista a-ô Mezogiorno navegando

Dell’America l’urtima nazion,

E ô streito do so nomme penetrando,

Chi è fra a tæra do fêugo e ô Patagon,

Primmo de tutti all’Austro costezzando

O continente in gio do Nêuvo Mondo,

O l’intra ne-ô Pacifico profondo.

Dove a Ponente lungo træto in zù

Viaggiando e Filippiñe ô descroviva,

Ne-e mascime e ne-ô culto de Gesù

Con un profitto effimero ô l’instruiva

O re co-i abitanti de Zebù;

Ma mentre në battagge ô sostegniva,

Ciù fortunôu in scoverte che ne-a guæra

O moîva combattendo in quella tæra.

Ne-i atri çinque medaggioin dipinto

Gh’ëan i diversci caxi e e varie impreise

Co-e quæ là nell’Oceano s’ëa distinto

Cook ô famoso Capitañio ingleise;

O quæ in træ corse da gran zelo spinto

O l’arricchiva da so vitta a-e speise

D’utili cognizioîn l’astronomia,

A storia naturale e a geografia.

Se veddeiva ne-ô primmo l’eccellente

Ammiraglio dâ fondo in Otaïti,

E unîse in amicizia quella gente

Vantaggi ricavandone infiniti

(De Wallis ciù feliçe e ciù prudente)

Pe-ô progresso de scienze, in quelli sciti

Edificando cö favô da stessa

Una specola in mezo a uña fortezza.

